
 

Taighde Fócasghrúpa chun an tAcht um Oideachas do 

Dhaoine a bhfuil Riachtanais Speisialta Oideachais Acu, 2004, 

a athbhreithniú 

Bileog Faisnéise do Rannpháirtithe Aosacha  

  

Réamhrá 
Oibríonn an Dr Elaine Walsh agus an Dr Mary Nugent, agus foireann cúntóirí 
taighde, don Scoil Oideachais, an Coláiste Ollscoile, Baile Átha Cliath (COBÁC). Tá 
siad ag cabhrú leis an Roinn Oideachais an tAcht um Oideachas do Dhaoine a bhfuil 
Riachtanais Speisialta Oideachais Acu, 2004, a athbhreithniú trí fhócasghrúpaí a 
úsáid.   
 
 

Cad faoi a bhfuil an taighde seo? 
● Foráiltear leis an Acht um Oideachas do Dhaoine a bhfuil Riachtanais 

Speisialta Oideachais Acu, 2004, d’oideachas a chur ar leanaí atá faoi bhun 
18 mbliana d’aois agus a bhfuil riachtanais speisialta oideachais acu. 

● Tá roinnt alt den Acht um Oideachas do Dhaoine a bhfuil Riachtanais 
Speisialta Oideachais Acu atá i bhfeidhm le breis agus 19 mbliana anuas. 

●  Le linn na tréimhse sin, tháinig a lán athruithe beartais agus forbairtí beartais 
chun cinn maidir leis an oideachas do dhaoine a bhfuil riachtanais speisialta 
oideachais acu. 

● Is é sin an fáth ar iarr Josepha Madigan TD, an tAire Stáit ar a bhfuil 
freagracht speisialta as Oideachas Speisialta agus Cuimsiú, athbhreithniú ar 
an Acht um Oideachas do Dhaoine a bhfuil Riachtanais Speisialta 
Oideachais Acu, 2004. 

 
Cén fáth a bhfuil sé seo á dhéanamh againn? 
Tá sé seo á dhéanamh againn chun a chinntiú go bhfuil an reachtaíocht ag teacht 
leis na dea-chleachtais reatha sa tír seo agus ar fud an domhain araon agus go 
dtacaíonn sí leis an oideachas is fearr is féidir agus na torthaí is fearr is féidir a 
sholáthar do leanaí a bhfuil riachtanais speisialta oideachais acu ó thús deireadh a 
scolaíochta. 

 
Cad is fócasghrúpa ann? 



Is é is fócasghrúpa ann ná grúpa de dhaoine a n-iarrtar orthu páirt a ghlacadh i bplé 
nó aiseolas a thabhairt ar thopaic. Sa chás seo, is é an tAcht um Oideachas do 
Dhaoine a bhfuil Riachtanais Speisialta Oideachais Acu, 2004, an topaic. 

 

 

Cén fáth a bhfuiltear ag iarraidh ort páirt a ghlacadh ann?  
● Is é an aidhm atá le fócasghrúpaí ná go gcuireann GACH geallsealbhóir den 

Acht um Oideachas do Dhaoine a bhfuil Riachtanais Speisialta 
Oideachais Acu a gcuid smaointe, eispéireas agus moltaí in iúl.  

● Tá sé beartaithe againn cúig fhócasghrúpa a reáchtáil, agus iad comhdhéanta 
de líon rannpháirtithe atá idir 20 rannpháirtí agus 25 rannpháirtí.  

● Is dóigh go mbeidh na fócasghrúpaí comhdhéanta d’iardhaltaí is aosaigh óga 
agus a bhfuil taithí acu ar an gcóras scoileanna le blianta beaga anuas, de 
thuismitheoirí, de mhúinteoirí, de chúntóirí riachtanas speisialta agus de 
ghairmithe eile a oibríonn le leanaí a bhfuil riachtanais speisialta oideachais 
acu. 
 

Cén cineál gníomhaíochtaí a bheimid ag déanamh san fhócasghrúpa? 
Tá seans ann go mbeidh na gníomhaíochtaí difriúil, ag brath ar cén grúpa atá i 
gceist. Tríd is tríd, áfach, beidh na gníomhaíochtaí seo a leanas i gceist leo: 

o Spreagthach cainte: Níl ansin ná gníomhaíocht spraíúil chun cabhrú le daoine 
aithne a chur ar a chéile agus a mhothú go bhfuil siad compordach leis na daoine 
ina ngrúpa. 

o Bunrialacha a chomhaontú: Is é atá iontu sin ná rialacha a gcomhaontaímid 
uile go rannchuideoidh siad le rath an chruinnithe. Tá na rialacha ann chun a 
chinntiú go mothaíonn daoine go bhfuil siad sábháilte agus go bhfuil meas orthu 
agus go gcaitear le gach duine go cothrom. 

o Gníomhaíocht seisiúin tobsmaointe: Tá seans ann go mbeidh sé sin ina 
ghníomhaíocht aonair agus tabharfar deis do gach duine léi rud éigin a rá faoi na 
gnéithe dearfacha agus na gnéithe diúltacha den oideachas speisialta, dar leo 
féin, agus faoi na hábhair dhóchais atá acu lena aghaidh.  

o Comhroinnt agus beartú tosaíochta: Tógfaimid am chun smaointe an tseisiúin 
tobsmaointe a chur ar taispeáint ar fud an tseomra agus, ar an mbealach sin, is 
féidir linn ár gcuid smaointe a chomhroinnt.  

o Timthriall Fiosrúcháin Léirthuisceana: Tarlóidh sé sin i ngrúpaí a bheidh 
comhdhéanta de chúigear, a bheag nó a mhór, agus cabhróidh sé linn 
smaoineamh ar an gcineál córais oideachais speisialta ba bhreá leo a fheiceáil 
agus pleanáil lena aghaidh. 

  

Cad a tharlóidh dá mba mhaith leat páirt a ghlacadh ann?  
A.  Iarrfar ort foirm toilithe a chomhlánú agus í a chur ar ais chuig Foireann 

Taighde an Achta um Oideachas do Dhaoine a bhfuil Riachtanais 
Speisialta Oideachais Acu.  

B. Iarrfar ort ansin ceistneoir a chomhlánú chun giota beag faisnéise a insint 
dúinn fút féin: 



● Stádas an rannpháirtí (fágálaí scoile aosach, tuismitheoir, múinteoir, 
cúntóir riachtanas speisialta)  

● An cineál taithí atá agat ar riachtanais speisialta oideachais (i.e., 
disléicse, rang uathachais, suíomh scoile speisialta)   

● An contae a gcónaíonn tú ann, agus an baile is gaire 
● Na tacaí, más ann, a theastaíonn uait chun tacú le do rannpháirtíocht i 

bhfócasghrúpa (e.g., ateangaire teanga comharthaíochta, sainroghanna 
céadfacha, bréagáin mhéire, duine tacaíochta le dul in éineacht leat)  

  

C.  Cruinniú Comhroinnte Faisnéise ar Líne 
Más iardhalta a bhfuil riachtanais speisialta oideachais aige nó 
aici thú, tabharfar cuireadh duit chun freastal ar chruinniú 
comhroinnte faisnéise ar líne le ball den fhoireann taighde. 
Iarrfar ort freisin an fhaisnéis seo a leanas a chomhroinnt roimh 
ré:   

 An rang ina raibh tú tráth a d’fhág tú an scolaíocht 

 An bhliain a chríochnaigh tú an mheánscolaíocht  

 An cineál suímh scoile (i.e., scoil phríomhshrutha, scoil 
speisialta, nó rang speisialta)  

 An cineál tacaíochta a fuair tú sa scoil 

 Na tacaí, más ann, a theastaíonn uait chun tacú le do rannpháirtíocht i 
bhfócasghrúpa (e.g., ateangaire teanga comharthaíochta, 
sainroghanna céadfacha, bréagáin mhéire, duine tacaíochta le dul in 
éineacht leat)  

 
Conas a úsáidfear d’fhaisnéis? 

● Úsáidfear an fhaisnéis chun bonn eolais a chur faoi chomhdhéanamh agus 
dearadh na bhfócasghrúpaí.  

● Úsáidfear í chun cur síos a dhéanamh sa tuarascáil deiridh ar cé a ghlac páirt 
ann.  

● Más rud é nach nglacann tú páirt ann sa deireadh, scriosfar an fhaisnéis sin a 
luaithe atá rannpháirtithe le haghaidh na bhfócasghrúpaí roghnaithe againn. 

● Más rud é go nglacann tú páirt sa staidéar, scriosfar an fhaisnéis sin a luaithe 
atá an tuarascáil don Roinn Oideachais scríofa.     

● Taifeadfaimid ar bhealaí difriúla an fhaisnéis a chomhroinneann tú linn. Is iad 
seo na bealaí sin go príomha: 

○ Taifeadtaí fuaime 
○  Nótaí plé/sonraí smeach-chairte/foirmeacha aiseolais. 

● Comhroinnfear an fhaisnéis sin ar fad ar ríomhairí glúine na mball foirne, atá 
faoi chosaint pasfhocail, agus bainfear aon leideanna céannachta chun 
sábháilteacht a chinntiú.  
 

Conas a chosnófar do phríobháideacht? 
● Déanfar an fhaisnéis a chomhroinneann tú i dtús an staidéir a anaithnidiú 

ionas nach mbeifear in ann í a nascadh leat. Chomh maith leis sin, stórálfar í 
go slán ar ríomhaire atá glasáilte le pasfhocal agus atá códaithe le haghaidh 
slándáil bhreise. Is ann freisin do chód speisialta ar féidir leis an t-anaithnidiú 
sin a aisiompú. Mar sin féin, coinnítear an cód sin go slán i gcomhad ar leith 
atá glasáilte agus códaithe. 

● Maidir le haon mhionsonraí a bhféadfaí tusa nó aon duine eile a labhraíonn tú 
faoi nó fúithi a shainaithint uathu, bainfear iad tar éis sonraí a bhailiú.  



● Ní bheidh ach na baill den fhoireann taighde in ann amharc ar aon fhaisnéis a 
bhféadfaí tú a shainaithint uaithi.   

● Ní bheidh an Roinn Oideachais in ann amharc ar aon fhaisnéis seachas 
faisnéis ar baineadh aon leideanna céannachta di.  

● Ag deireadh an staidéir seo, tabharfar tuarascáil don Roinn Oideachais agus 
scriosfaidh an fhoireann taighde an fhaisnéis ar fad a bailíodh. 

●  Is faoi rúin a bheidh an fhaisnéis ar fad a bhailítear, mura gcuireann tú in iúl 
go bhfuil tusa nó duine éigin a bhfuil aithne agat air nó uirthi i mbaol.  

 

Cad a dhéanfaimid leis an bhfaisnéis a bhailímid? 
Úsáidfimid ríomhchláir dhifriúla chun taifeadtaí fuaime a thras-scríobh agus chun an 
fhaisnéis a bhailímid le linn an staidéir seo a eagrú agus a bhainistiú. Déanfaidh an 
fhoireann taighde anailís ar an bhfaisnéis sin agus úsáidfear í chun tuarascáil ar ár 
bhfionnachtana a scríobh don Roinn Oideachais. 
 

Tairbhí agus Rioscaí 
Nílimid ag súil le haon tairbhí suntasacha ná le haon rioscaí suntasacha. Mar sin 
féin, is féidir go mbeidh fonn ar rannpháirtithe smaoineamh ar na nithe seo a leanas: 

 Tá seans ann go mbeidh sé i gceist leis an rannpháirtíocht i bhfócasghrúpaí 
éisteacht le faisnéis choscrach nó faisnéis choscrach a chomhroinnt, agus tá 
seans ann go mbeidh daoine trí chéile faoi roinnt dá n-eispéiris. 

 Tá seans ann go mbeidh sé míchaoithiúil páirt a ghlacadh i bhfócasghrúpa. 
Mar shampla, tá seans ann go mbeidh ort turas fada a thógáil chun freastal air 
agus roinnt ama a thógáil amach as do ghnáthshaol laethúil. 

 Tá seans ann go mbuailfidh tú san fhócasghrúpa le duine éigin a bhfuil aithne 
agat air nó uirthi. 

 Tá seans ann go rachaidh rannpháirtíocht i bhfócasghrúpa chun tairbhe duit, 
agus tú ag comhroinnt smaointe agus ag baint leas as an deis chun éisteacht 
le tuairimí daoine eile. 

 Trí pháirt a ghlacadh ann, tá tú ag rannchuidiú le taighde agus le beartas 
oideachais speisialta a fhorbairt. 

 
An Ceart chun Tarraingt Siar 
Tá an ceart agat chun do thoiliú le páirt a ghlacadh sa taighde a tharraingt siar am ar 
bith roimh lá na bhfócasghrúpaí agus le linn an lae sin é féin. Ar lá an chruinnithe 
fócasghrúpa, féadfaidh tú a roghnú freisin cé acu a ghlacfaidh tú nó nach nglacfaidh 
tú páirt i gceann ar bith de na gníomhaíochtaí fócasghrúpa. 
 
A luaithe atá páirt glactha agat i ngníomhaíocht fócasghrúpa, áfach, tá seans ann 
nach mbeifear in ann d’ionchur a bhaint, mura rud é gurb é atá ann ná aighneacht ar 
leith nó déantán ar leith is féidir a nascadh leatsa mar dhuine aonair.  
 
Má bhítear in ann d’ionchur a bhaint, is féidir leat an iarraidh sin a dhéanamh trí 
theagmháil a dhéanamh leis an bhfoireann taighde (epsen@ucd.ie) suas le dhá lá 
oibre tar éis an chruinnithe fócasghrúpa.   
 

Aiseolas maidir le Fionnachtana an Taighde 
Seolfaidh Foireann Taighde COBÁC an tuarascáil uaithi chuig an Roinn Oideachais. 
Ullmhóidh an Roinn Oideachais ansin tuarascáil níos cuimsithí ina gcuirfear na 



fionnachtana uile ón Athbhreithniú ar an Acht um Oideachas do Dhaoine a bhfuil 
Riachtanais Speisialta Oideachais Acu i láthair agus foilseoidh sí an tuarascáil sin ar 
https://www.gov.ie/en/consultation/e3842-epsen-review-consultation/ amach sa 
bhliain 2024.    
  
 

Déan teagmháil leis an bhFoireann Taighde ag epsen@ucd.ie, le do 
thoil, má bhíonn aon cheisteanna eile agat faoin staidéar. 

